
Þakkir  
 

Einlægar þakkir fá allir þeir er lagt hafa mér lið við gerð verkefnisins. Fyrst vil ég 

þakka Karen og Gunnu og öllu starfsfólki leikskólans Gimli, ásamt þeim foreldrum 

sem aðstoðuðu við þarfagreiningu vefsins. Þakkir fær leiðbeinandi minn, Sigurjón 

Ólafsson, fyrir frábæra leiðsögn og hvatningu. Ég þakka fjölskyldu og vinum fyrir 

hvatningu í tíma og ótíma og sérstaklega Sibbu vinkonu minni sem alltaf er til staðar 

fyrir mig. 

 

Dætur mínar, þær Margret og Júlía, hafa verið einstakar og aðstoðað mömmu sína 

eftir fremsta megni við yfirlestur, mat og ýmsa tæknilega tölvuvinnu sem ungt fólk í 

dag virðist hafa í blóðinu. Ég er þeim einstaklega þakklát.  

 

Að öllum ólöstuðum ber þó helst að þakka Steindóri eiginmanni mínum sem hefur 

sýnt því einstaka þolinmæði að kona hans sagði upp ágætu starfi og skellti sér á 

skólabekk með öllum þeim kostum, göllum og blankheitum sem því fylgir.  

Ágrip 
 

Greinargerð þessi er hluti af meistaraverkefni mínu í Hagnýtri menningarmiðlun við 

Háskóla Íslands. Eftir að hafa starfað sem leikskólastjóri geri ég mér grein fyrir því að 

upplýsingastreymi til foreldra má vera betra, ekki síst vegna þeirrar öru þróunar sem á 

sér stað í vefmálum. Miðlunarleiðin sem ég vel mér er vefur, vefurinn mun mæta 

þörfum foreldra og styðja við starfsemi leikskóla.  

 

Í fyrri hluta greinargerðarinnar rannsaka ég út á hvað vefstjórn gengur og hverju þarf 

að huga að svo vefur virki sem best. Eins skoða ég þróun vefmála og stöðu þeirra í 

dag. 

 

Í seinni hluta greinargerðarinnar lýsi ég framkvæmd verkefnisins. Ég greini frá þeirri 

undirbúningsvinnu sem nauðsynleg er við gerð nýs vefjar, ég kynnist þörfum notenda 

og starfsmanna með viðtölum og prófunum og útbý kröfulýsingu með lýsingu á 

virkni, leiðarkerfi og tillögu að uppsetningu vefsins. Að því búnu er vefurinn settur 

upp í WordPress-vefumsjónarkerfinu í því sniðmáti (e. template) sem mætir 

skilgreindum þörfum er koma fram í kröfulýsingu.  

 

Drög að vefsíðunni má finna á slóðinni http.//master.meta.is/ 

Inngangur 
 

Hagnýt menningarmiðlun er fjölbreytt og skemmtilegt nám sem gefur fólki bæði 

mikla möguleika á að nýta ýmsar miðlunarleiðir í starfi sínu sem og opnar  möguleika 

á nýjum starfsvettvangi. Þegar ég velti fyrir mér með hvaða miðil ég vildi vinna í 

lokaverkefninu kom ýmislegt til greina en á endanum valdi ég vefmiðil. Ég hef ekki 

mikla reynslu af vinnu við vef en námskeiðið „Vefstjórn og starf vefritstjórans“ 

kveikti áhuga minn á að kynnast starfi vefstjórans betur.  

 

Þó svo að ég hafi ekki mikla reynslu af vefstjórn hef ég um nokkurn tíma haft áhuga á 

að hanna námsefni eða önnur gögn sem henta börnum í námi í gegnum leik. Námsefni 

í vefformi hefur oftar en ekki komið upp í hugann en skortur á þekkingu hefur hamlað 

því að góð hugmynd hafi orðið að veruleika. 

 

Með því að skrifa um grundvallaratriði vefstjórnar og vefhönnunar finnst mér ég fá 

góða innsýn í þennan heim sem vefmiðillinn er og tel mig vera betur í stakk búna til 

að framkvæma þau verkefni sem standa hjarta mínu nær.  

 

Til þess að yfirfæra þau fræði sem lágu að baki námskeiðinu yfir í hagnýta og 

verklega reynslu lá beinast við að útbúa vef. Þar sem vefstjórn var mér, þegar ég hófst 

handa, nýr heimur og staðsettur utan við þægindaramma minn, þótti mér eðlilegast að 

efni  vefjarins væri eitthvað sem ég þekkti vel. Ég er leikskólakennari að mennt og 

fyrrverandi leikskólastjóri og ákvað því að gera grunn að vef fyrir leikskóla. 

 

Af hverju ákvað ég að búa til nýjan vef fyrir leikskóla? Jú, grunnurinn að góðu 

samstarfi við foreldra eru góð samskipti. Markmiðið með vefnum er að ná betur til 

foreldra leikskólabarna og gera það með því að fylgja þeirri þróun sem átt hefur sér 

stað í vefmálum. Kannanir hafa sýnt að 66% Íslendinga eigi snjallsíma1 og vitað er að 

notkun mobile-tækja, það er að segja snjallsíma og spjaldtölva, hefur aukist gríðarlega 

á undanförnum árum. Fólk notar þessi tæki mjög mikið til að fara á netið. Mér finnst 

því mjög mikilvægt að vefir leikskóla séu aðlagaðir að þessari þróun, en til þess þurfa 

vefirnir að vera skalanlegir (e. responsive).  

!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
1Mbl.is. (2013). 

Nýr vefur á einnig að bæta aðgengi starfsfólks, auðvelda vinnu þess á vefnum og þar 

með gera þeim kleift að svara kalli mobile-þróunarinnar. 

 

Vefstjórn er ung grein. Í þessari greinargerð styðst ég við heimildir úr kennslubókum 

námskeiðsins „Vefstjórn og starf vefritstjórans“ og af ýmsum vefsíðum sem byggja á 

reynslu vefstjóra. Fræðileg umfjöllun um vefstjórn er af skornum skammti sem 

eðlilegt er þegar litið er til þess hve ung grein vefstjórn er. Rannsóknir á vefstjórn bíða 

betri tíma. 

Vefstjórn 
 

Margir telja það einfalt verk að sjá um vef og fáir virðast hafa skilning á því að það 

þurfi að huga að góðum undirbúningi vefverkefna áður en vefhönnuðir og forritarar 

koma að verkinu. 

 

Samkvæmt Poul Boag eru þrír meginþættir sem vefstjóri þarf að huga að svo vefur 

virki sem best: 

 

1. Að ná jafnvægi í sex undirstöðum vefjarins, sem eru: 

o Nytsemi 

o Aðgengi 

o Vefhönnun 

o Tækniþróun 

o Innihald 

o Skýr markmið 

 

2. Að skilgreina hlutverk sitt á eftirfarandi hátt: 

o Vera með skýra sýn á eigið hlutverk og hlutverk vefjarins. 

o Vera ákveðinn í að fylgja þeirri sýn. 

o Vera framsækinn. 

o Skipuleggja efni vefjarins, vera virkur í öflun og uppfærslu efnis og 

halda því fersku. 

o Vefstjóri er einnig verkefnastjóri og þarf að stýra þeim hópi fagfólks 

sem kemur að uppsetningu vefjar. 

o Vefstjóri þarf að setjast í sæti dómara og sætta ólík sjónarmið þeirra 

sem koma að vefnum og taka ákvarðanir þegar stoðir vefhönnunar 

rekast á. 

 

3. Að hafa framtíðarsýn. Vefstjóri með framtíðarsýn: 

o Endurmetur reglulega markmið og stefnu vefjarins. 

o Fylgist með samkeppnisaðilum. 

o Hugar að markhópnum og þörfum hans. 

o Er meðvitaður um að fínpússa virkni eða hönnun, uppfæra, breyta eða 

eyða texta og halda vefnum ferskum. 

o Kemur vefnum á framfæri á fjölbreyttan hátt.2 

Undirbúningur vefverkefna mikilvægur 
!
Góður undirbúningur fyrir vefverkefni verður aldrei ofmetinn. Það er ekki vænlegt til 

árangurs að ætla sér að stytta sér leið með því að vaða einfaldlega í verkefnið. 

Forritarar og hönnuðir verja margfalt meiri tíma í vinnu sína hafi þeir ekki góða 

verkefnalýsingu. Það er sama hversu stórt eða smátt verkefnið er, vel unnin 

verkefnalýsing sparar ávallt fé og tíma þegar til lengri tíma er litið.3 

Þarfagreining 

Mikilvægt er að fá álit hagsmunaaðila á vefnum, og þá er ekki síður mikilvægt að fá 

álit fólksins „á gólfinu“ en stjórnenda. Þetta er fólkið sem á samskipti við notendur 

vefjarins daglega og er meðvitað um þau vandamál sem geta komið upp hjá notendum 

og hamlað því að markmið vefjarins náist.4  

Árangursmælingar 

Árangursmælingar þarf að framkvæma reglulega. Við mælingarnar er unnið út frá 

ákveðnum markmiðum sem sá hópur er vinnur við vefinn setur sér en þessi markmið 

verða bæði að vera raunhæf og mælanleg. Velgengni verkefnisins byggir á samvinnu 

hópsins. Mikilvægt er að vefstjóri sé meðvitaður um að stýra góðum samræðum á 

uppbyggilegan máta þegar mistök eiga sér stað eða töf verður á ákveðnum liðum 

!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
2 Boag, Paul. (2010): 1–15. 
3Fúnksjón. (27. júlí 2013). 
4 Boag, Paul. (2010): 22. 

verkefnisins. Þegar verkefninu er lokið er gott fyrir hópinn að setjast niður og íhuga 

það sem betur hefði mátt fara, læra af því og nýta reynsluna við þróun vefjarins í 

framtíðinni í stað þess að festast í mistökum fortíðar. 

 

Hægt er að mæla árangur með ýmsu móti en tvær kunnar rannsóknaraðferðir eru 

eigindlegar rannsóknir og megindlegar. Eigindlegar rannsóknaraðferðir fela til 

dæmis í sér að taka viðtöl við hagsmunaaðila og fara yfir ábendingar sem koma frá 

notendum í gegnum vefinn og í skoðanakönnunum. Einnig er hægt að framkvæma 

einfaldar notendaprófanir með því að kalla til þrjá til fjóra notendur til að leysa 

ákveðin verkefni á vefnum og fylgjast með því hvernig þeir fara að því. Við 

megindlegar rannsóknir eru notuð vefgreiningartól sem sýna einfalda tölfræði 

vefjarins til dæmis hvaða síður og færslur eru mest skoðaðar, hve löngum tíma 

notendur eyða á hverri síðu, hvaðan notendur koma inn á vefinn og eftir hvaða 

leitarorðum þeir hafa rambað inn á hann. Þessar greiningar geta verið flóknar en dæmi 

um vinsælt vefgreiningartól sem reynst hefur vel er Google Analytics. Til að mæla 

sýnileika vefjarins og hve hátt hann er skrifaður af leitarvélum er gott að notast við 

www.eyeflow.com/seozio/. 5 

Samkeppnisaðilar 

Besta leiðin til að átta sig á sterkum og veikum hliðum vefjarins er að skoða vefsíður 

samkeppnisaðilanna. Gott er að velja um það bil fjóra til sex vefi bæði smærri og 

stærri fyrirtækja og gera notendaprófanir á þeim. Ef einhver samkeppnisaðilinn 

stendur sig mjög vel er um að gera að nýta sér það sem virkar vel og gera síðan enn 

betur á eigin vef.6 

Kröfulýsing 

Að vinna kröfulýsingu er sérstaklega mikilvægt ef vinna við vefinn er aðkeypt, í 

hverri kröfulýsingu þurfa að vera þrír eftirfarandi þættir. 
 

o Markmið fyrirtækisins þurfa að vera ljós. 

o Markmið vefjarins þarf að vera skýrt.  

• Hvers vegna er þessi vefur til?  
!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
5 Boag, Paul. (2010): 24–31. 
6 Boag, Paul. (2010): 32–33. 

• Hvaða markmiðum er ætlað að ná með honum? 

o Markmið vefverkefnisins: Hvernig á þetta tiltekna verkefni að hjálpa 

til við að ná þessum markmiðum? 

 

Annað sem þarf að hafa í huga í kröfulýsingu er: 

o Hver megintilgangurinn er  með verkefninu. 

o Lýsing á virkni. 

o Að ákveða hvernig árangur verkefnisins verður mældur. 

o Að leggja mat á verkefnið í samanburði við núverandi vef. 

o Að bera verkefnið saman við samkeppnisaðilana. 

o Að skilningur sé á því hver markhópurinn er. 

o Lýsing á leiðarkerfi. 

o Setja upp veftré og lýsingu á efni og virkni hverrar síðu. 

o Lýsing á virkni leitarvélar. 

o Skilgreining á útlitshönnun og sniðmátum með aðstoð „wireframe“-

tóla. 

o Að ákveða hver vafrastuðningur eigi að vera. 

o Að skilgreina ábyrgð á efni .7 

Hönnun vefsins 

Hönnun fyrir skönnun  

„Fólk notar ekki vefinn eins og við höldum. Það kíkir aðeins á síður, skannar hluta 

textans, smellir á fyrstu tenginguna, sem því dettur í hug eða minnir smávegis á það, 

sem það er að leita að. Við kýlum á það. Við lesum ekki síður á vefnum, við skönnum 

þær.“8 

 

Með þá staðreynd í huga að fólk skannar vefi í stað þess að lesa bendir Steve Krug á 

fimm mikilvæg atriði sem þarf að hafa í huga við hönnun vefs: 

o Skýr virðingaröð á hverri síðu. 

o Skýr notkun á hefðum. 

!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
7 Fúnksjón. (2. nóvember 2011).  
8 Jónas.is. (2008). 

o Skýrt afmarkaðir þættir síðunnar. 

o Augljóst hvar eigi að smella. 

o Lítið af truflunum.9 

 

Skýr virðingaröð á hverri síðu 
 
Sjónræn virðingarröð á vefsíðu er ekki ný aðferð í miðlun efnis, dagblöðin nota þessa 

sömu aðferð til að gefa lesendum yfirsýn yfir efnið áður en lestur hefst. Uppsetning 

efnis á vefsíðu er ætlað að veita svipað yfirlit og sýna notandanum virðingaröð 

efnisins og samhengi þess. Því mikilvægari sem atriðin eru þeim mun meira áberandi 

eiga þau að vera, til dæmis með stærra og/eða breiðara letri og jafnvel í áberandi lit. 

Skyldir hlutir eiga að vera saman á síðunni, til dæmis undir sameiginlegri fyrirsögn, í 

sama stíl eða settir upp í vel skilgreind svæði. Skýr virðingaröð getur sparað 

notandanum dýrmætan tíma. 

 

Skýr notkun á hefðum 
 
Netið sækir sínar hefðir meðal annars til dagblaðanna. Dæmi um það eru stórar, 

feitletraðar fyrirsagnir merkilegustu fréttanna. Hefðir gera notandanum kleift að finna 

út úr ýmsu á vefsíðu jafnvel þótt hann skilji ekki orð, þær spara honum tímann sem 

fer í að staldra við og hugsa. Dæmi um hefðir á vefnum eru: Lógó efst til vinstri, 

leitargluggi ofarlega hægra megin, leiðarkerfið/valmyndir lárétt ofarlega á síðu og 

innskráningarhnappur efst til hægri. 

 

Skýrt afmarkaðir þættir síðunnar 
 
Vefnum er skipt í skýrt afmarkaða þætti til að auðvelda aðgang notandans. Hann 

finnur þá fyrr þær upplýsingar sem hann leitar að og áttar sig fljótt á því hvaða efni 

hann getur leitt hjá sér.  

!
Augljóst hvar eigi að smella 
 
Mikilvægt er að það sé notandanum augljóst hvar eigi að smella og hvar ekki, tenglar 

eiga alltaf að líta út fyrir að vera hnappar eða flipar. Notandinn á ekki að þurfa að 

eyða tíma í að hugsa út í aðgerð sem á að vera svo augljós að hann á að geta 

!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
9 Kruge, Steve. (2000): 31. 

framkvæmt hana hugsunarlaust. Ekki er hægt að stóla á þolinmæði notandans, ef þessi 

þáttur er ekki í lagi leitar notandinn annað. 

 

Lítið af truflunum 
 
Eitt af því sem kemur í veg fyrir að notendum líki við vefi er sjónrænn hávaði. Dæmi 

um það eru ofhlaðnir vefir með ótal kauptilboðum og hrópandi auglýsingum í skærum 

litum. Eins eru til vefir sem eru hlaðnir mörgum smáum truflunum sem saman valda 

sjónrænum hávaða og geta verið yfirþyrmandi. 

 

Það er misjafnt hversu umburðalyndir notendur eru gagnvart háværum vefjum, sumir 

þola þá en margir forðast þá. Þegar vefur er hannaður er gott að halda sjónrænum 

hávaða niðri, alla vega til að byrja með.10 

Ábyrgðin er á herðum vefstjórans 

Þegar kemur að því að taka ákvörðun um hvaða tillaga henti best fyrir hönnum á vef 

er hlutverk vefstjórans mikilvægt. Hann þarf að vinna náið með vefhönnuðinum og 

leyfa honum að njóta sín upp að ákveðnu marki enda er verkefnið fyrst og fremst 

samvinna vefstjórans og hönnuðarins. Ekki er heillavænlegt að ætla stórum hópi að 

taka ákvörðun um hönnun vefjarins. Þá er að kynna hópi hagsmunaaðila skissur og 

áfanganiðurstöður. Í framhaldi af kynningunni skal gefa fólki tækifæri til að segja sína 

skoðun og taka þá tillit til rökstuddra sjónarmiða. Styðjast skal við þær 

notendaprófanir sem framkvæmdar hafa verið og bera tillögur undir þá er sjá um 

markaðssetningu vefsins. Einnig er gott að tölvudeild fyrirtækisins eða stofnunarinnar 

fái kynningu á hönnunarhugmyndum,  sérstaklega ef eitthvað orkar tvímælis, til 

dæmis varðandi öryggismál. Það mikilvægasta sem þarf að hafa í huga þegar 

endanleg ákvörðun er tekin eru markhópar vefjarins. það er að segja hvort hönnunin 

sé þeim að skapi og hvort hún sé notendavæn. Það er þó alltaf vefstjórinn sem tekur 

hina endanlegu ákvörðun, hann þarf að eiga síðasta orðið og ábyrgðin er á herðum 

hans.11  

Mörg fyrirtæki og stofnanir eiga hönnunarstaðal sem inniheldur leiðbeiningar sem 

hönnuður þarf að fylgja, til að mynda hvað varðar notkun lita, mynda og leturs. Ef 

!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
10 Krug, Steve. (2000): 31–39. 
11 Fúnksjón. (http://www.funksjon.net/2010/11/deildar-meiningar-um-vefhonnun/). 

hönnunarstaðall er ekki fyrir hendi getur hönnuðurinn unnið að einhverju leyti út frá 

merki fyrirtækisins. Hönnuðurinn getur einnig stuðst við efni sem fyrirtækið hefur 

notað við sölu- og markaðssetningu hvað varðar lita- og myndanotkun, leturgerð og 

útlit. Þetta efni á hins vegar aðeins að nota sem viðmið því hönnun fyrir prent er allt 

önnur en hönnun fyrir vef enda gilda ólík lögmál á þessum tveimur miðlum. Því er 

mjög mikilvægt að fá vefhönnuð til samstarfs en ekki prenthönnuð.12 

Er hlutverk forsíðunnar að breytast? 

Vefstjóri má eiga von á óskum frá öllum hagsmunaaðilum vefjarins um pláss á 

forsíðu. Ef allir fengju ósk sína uppfyllta myndi forsíðan líklega enda sem óspennandi 

óreiða.  Til að koma í veg fyrir ágreining er best að koma hagsmunaaðilum í skilning 

um eftirfarandi atriði: 

 

Það er staðreynd að hlutverk forsíðunnar er að breytast og hún er ekki eins mikilvæg 

og áður. Ástæðan er sú að notendur koma í auknum mæli eftir öðrum leiðum inn á 

vefi en í gegnum forsíðuna. Notendur vafra um á netinu og finna hlekki í gegnum 

leitarvélar á borð við Google. Leitarvélin leiðir notandann á þann stað sem hann óskar 

og oftar en ekki dýpra í vefinn, fram hjá forsíðu hans. Annar þáttur sem hefur dregið 

úr mikilvægi forsíðunnar eru RSS-lesarar og veitur, fréttir og uppfærslur á vef „poppa 

upp“ í gegnum RSS-lesarann og notandinn smellir og kemst beint inn á uppgefna 

síðu. Þessir tveir þættir hafa fært fókusinn frá forsíðunni að efninu. Forsíðan er þó 

alltaf mikilvæg, en mikilvægið hefur minnkað. 

 

Hagsmunaaðilar þurfa einnig að átta sig á því að það er ekki gott að byrja á því að 

hanna forsíðu vefjarins því hún á að endurspegla mikilvægasta efni hans og það liggur 

yfirleitt ekki ljóst fyrir þegar vinna við útlitshönnun hefst.  

 

Að síðustu þarf að gera hagsmunaaðilum ljóst hve mikilvægur einfaldleiki forsíðunnar 

er. Meginreglan er: „Því fleiri atriði sem birtast á forsíðu, því minna verður vægi 

hvers og eins.“13 

!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
12 Boag, Paul. (2010): 75.!
13!Boag, Paul. (2010): 72–75. 

Skipulag efnis – minna er meira  
 

„Small Web sites are easier to manage than large ones.  Since this is obvious, 

why don't more sites choose to be smaller?“14 

 

Að reka vef er ekki það sama og að reka verslun eða veitingastað. Vefstjóri fær ekki 

sömu endurgjöf frá notendum vefjarins og verslunareigandi frá viðskiptavinum sínum. 

Það er algengt að vefstjóri gleymi að gera ráð fyrir þörfum notandans. Vefir sem ná 

árangri fá stöðugt endurgjöf frá notendum sínum. Það ætti því að vera meginmarkmið 

vefstjóra að búa til einfalda vefi sem taka mið af þörfum viðskiptavinanna. 

Myndin er tekin af vefnum funksjon.is15 

Samkvæmt Gerry McGoven hefur hver vefur ákveðin höfuðverkefni sem skipta 

fyrirtækið eða stofnunina mestu máli, það eru þessi verkefni sem notendur koma 

sérstaklega til með að leita að. Hann telur að í höfuðverkefnunum liggi verðmæti 

hvers fyrirtækis og felist í svokölluðum „langa hálsi“, þetta séu 5% af efni vefjarins 

sem skili fyrirtækinu 25% af heildarverðmætum hans. Gerry kallar hinn hluta 

vefjarins „langa halann“ en hann inniheldur stærstan hluta efnis á flestum vefjum, en 

þann hluta mættu vefstjórar einfalda og leggja minni vinnu í. Ef vefstjórar vilja ná til 

notenda vefjarins er mjög mikilvægt að þeir átti sig á því hvað leynist í hinum „langa 

hálsi“ notenda, það er að segja hvaða efni skiptir notendur mestu máli. Það sem 

vefstjóri heldur að sé mikilvægast þarf ekki endilega að endurspegla skoðun 

notandans.16 

 

!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
14 Welchman Pierpoint. (2009). 
15 Fúnksjón. (án 5. janúar 2012).  
16 McGoven, Gerry (2006): 1–13.  

Gerry McGoven leggur mikla áherslu á að vefstjórar einfaldi vefi, einbeiti sér að 

höfuðverkefnunum og taki mið af þörfum notenda. Sama á við um Kristinu Halvorson 

sem bendir á eftirfarandi fimm leiðir að bættu efni fyrir vefinn: 

 

1. Gerðu minna frekar en meira. 

Minni vefir eru auðveldari viðureignar en stórir og viðhald á þeim verður 

einfaldara. Þeir verða markvissari og réttari, þar sem léttara er að uppfæra þá. 

Þeir eru notendavænni og leit virkar betur. 

2. Finndu út hvað þú hefur og hvaðan það kemur. 

Það er mikilvægt að gera sér grein fyrir hvaða efni er til svo hægt sé að leggja 

skynsamlegt mat á það. Einnig er mikilvægt að leita eftir uppruna efnisins. 

 

3. Lærðu að hlusta. 

Ábyrgð á efni er margra. Lærðu að hlusta, hagsmunaaðilar vefjarins búa yfir 

vitneskju sem ber að hlusta á þótt það þurfi ekki að birta allt. Mikilvægt er að 

spyrja notendur vefjarins út í efnið, þeir eru bestir í að meta eigin þarfir.!
 

4. Gerðu einhvern ábyrgan. 

Oftast er enginn ábyrgur fyrir efni á vef. Nauðsynlegt er að hafa ritstjóra, en 

hann þarf ekki að skrifa allt efnið, birta eða stjórna frekar en ritstjóri á blaði. 

 

5. Byrjaðu á því að spyrja „hvers vegna?“ 

Það er einfalt að birta efni á vef og allt of oft framkvæmt án nokkurrar stefnu. 

Ekki er gott að birta efni án þess að hugsa sig um. Spyrjið fyrst: Hvers 

vegna?17 

Eins og fram kemur hér á undan leggja McGoven og Halvorson áherslu á efnið til að 

uppfylla þarfir notenda. Poul Boag segir efnið mikilvægt en samhengið skipti þó öllu 

máli. Samkvæmt honum þarf að taka mið af séreinkennum vefjarins þegar efni er 

valið og á hvaða hátt efnið er skrifað. Boag beinir athyglinni að þremur atriðum sem 

hann segir hafa mikil áhrif á umferð notandans um vefinn: 

!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
17 Halvorson, Kristina. (2010): 5–13. 

o Texti er lesinn af skjá. Notendur lesa ekki lengi af tölvuskjá og því 

þarf textinn að vera stuttur og hnitmiðaður. 

o Mikilvægi tengla. Kraftur vefjarins liggur í tenglunum. Það hvernig 

vefstjóri tengir síður og hvernig notendur fylgja tenglunum hefur 

veruleg áhrif á á hvaða hátt efnið er skrifað. 

o Auðvelt aðgengi að öðrum vefjum. Ef vefurinn uppfyllir ekki kröfur 

notandans þá leitar hann annað. Til að standast samkeppni verður efnið 

að vera aðlaðandi og upplýsandi. 

Efnið verður að vera skrifað þannig að síðan geti staðið sjálfstæð. Notendur koma inn 

á síðurnar eftir mismunandi leiðum og ekki er hægt að treysta á að ein síða styðji við 

efni annarrar.18 

Hér á undan eru álit þriggja reynslubolta í vefheiminum sem leggja mismunandi 

áherslu á skipulag efnisins fyrir vefi. Tvennt eiga þeir þó sameiginlegt en það er að 

einfalda vefi og hlusta á og sinna þörfum notenda. 

Skrif fyrir vef – minna er meira 
 

„Keep it simple, keep it short and keep it interesting.“19  

 

Eins og áður hefur komið fram er það einfaldleikinn sem stendur upp úr við skipulag 

vefs. Sama á við um skrif fyrir vefinn, grundvallarreglan er „minna er meira“. 

 

Þegar skrifa á efni fyrir vef snýst verkefnið fyrst og fremst um aga. Vefstjórar fá ótal 

verkefni í pósthólfið og oftast fylgir ósk um að að efnið birtist samstundis á vefnum. 

Þetta efni getur verið texti, skýrsla, mynd eða blanda af þessu öllu saman. Mikilvægt 

er að vefstjórinn leggi mat á efnið með því að spyrja sig eftirfarandi spurninga: 

 

o Er þörf á þessu efni? 

o Þjónar það markmiðum vefsins? 

o Hjálpar það notendum? 

 

!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
18 Boag, Paul (2010): 90–92. 
19 Ummæli ókunnug. 

Ef vefstjórinn getur ekki svarað neinni af þessum spurningum játandi er líklegt að 

efnið eigi ekki heima á vefnum.20 

 

Það að skrifa fyrir vef er ekki eins einfalt og margir halda en ástæðan er sú að 

notendur lesa á annan hátt á netinu en á prenti. Staðreyndin er sú að flestir notendur 

skanna efnið í stað þess að lesa það og því þarf að vinna efni fyrir vef á annan hátt en 

fyrir prentmiðil. Galdurinn felst í því að draga fram aðalatriðin í fáum orðum og með 

skýrum hætti. 

 

Hvernig getur vefstjóri bætt gæði þess efnis sem fer á vefinn? Poul Boag bendir á að 

gott er fyrir vefstjóra að útbúa gátlista og svara ákveðnum spurningum í hvert skipti 

sem hann skrifar efni. Þessar spurningar geta verið mismunandi eftir vefjum en 

eftirfarandi eru spurningar sem vefstjóri getur unnið út frá og lagað að sínum þörfum: 

o Hvernig styður efnið við markmið síðunnar? 

o Hverjum er efninu ætlað? 

o Af hverju ættu notendur að lesa efnið? Hvað ættu þeir að græða á því? 

o Hvaða verkefni ættu notendur að vera að leysa þegar þeir lenda inn á þessu 

efni? 

o Hvað viltu að notendur geri eftir að þeir hafa lesið efnið? 

o Ef notendur skanna aðeins efnið, hvaða eina atriði vilt þú að notandinn tileinki 

sér eða muni eftir? 

o Væri hægt að draga saman boðskap efnisins í tvær setningar? 

 

Markmiðið með spurningunum er að tryggja að efnið sé sem nákvæmast fyrir 

notandann. Að hafa gátlista til viðmiðs þegar efni er skrifað fyrir vefinn getur gert 

gæfumuninn hvað varðar skilvirkni efnisins.21  

 

 

 

 
!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
20 Fúnksjón. (1. apríl 2013). 
21 Boagworld. (7. júní 2013). 

Grundvallaratriði í skrifum fyrir vef 

Uppbygging texta á vef á að miðast við að setja strax fram aðalatriðin og síðan nánari 

upplýsingar sem styðja við aðalatriðin. Uppbyggingin ætti að vera eins og öfugur 

pýramídi. 

 

Myndin er fengin af vefnum funksjon.is22 

Textinn á að vera lagskiptur og ekki skal kaffæra lesandann með of miklu textamagni.  

Skipta á textanum upp með fyrirsögnum og millifyrirsögnum og hafa það efni sem er 

skylt saman á síðu. Notendum er sama þótt þeir þurfið að skruna eitthvað svo lengi 

sem upplýsingarnar eru mikilvægar og þær tengjast. Það mikilvægasta í skrifum fyrir 

vefinn er að ákveða hvað þarf ekki að vera þar.23  

„Texti á ekki að innihalda ónauðsynleg orð frekar en teikning ónauðsynlegar línur eða 

vél ónauðsynlega parta.“ Steve Krug er þeirrar skoðunar að vefstjórar eigi að byrja á 

því að losa sig við helming allra orða á síðunni, losa sig síðan við helminginn af því 

sem eftir stendur og á endanum standa eftir 25% af orðunum. Kostirnir við að 

fjarlægja ónauðsynlegt efni af vef eru nokkrir að hans mati: Það minnkar „hávaða“, 

mikilvægt efni verður meira áberandi, það gerir síðurnar styttri og notendur sjá meira 

á skjánum án þess að þurfa að skruna.24 Mörgum kann að þykja aðferðir Steve Krug 

!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
22 Fúnksjón. (13. desember 2012). 
23 Fúnksjón. (13. desember 2012). 
24 Krug, Steve. (2006): 45-49. 

öfgakenndar en fyrrgreindir kostir styðja það að vefstjórar tileinki sér þessar aðferðir. 

Þessar aðferðir eru góð leið við tiltekt á vefjum en vegna tilkomu mobile-tækja er þess 

einfaldlega krafist að vefstjórar taki til og endurskoði efni. 

Góðar leiðbeiningar fyrir vefstjóra 

Ef efnið á erindi á vefinn er að ýmsu að huga. Sigurjón Ólafsson vefráðgjafi hefur 

tekið saman eftirfarandi punkta fyrir vefstjóra að styðjast við þegar sest er niður til 

skrifa á efni fyrir vef: 

Gæði efnis og málfar 

o Lagaðu stafsetningarvillur og orðalag ef þörf er á. 

o Tónninn í skrifunum þarf að ríma við annað efni á vefnum. 

o Eru sömu orð notuð í textanum og viðskiptavinir þínir nota? Þekkirðu þau 

orð? Hefurðu skoðað leitarorðin sem viðskiptavinir nota á vefnum? 

o Bættu mikilvægustu orðunum í „tags“ (val í vefumsjónarkerfi). 

o Nær allur texti þolir niðurskurð. Fjarlægðu óþarfa orð og setningar. 50% 

niðurskurður á texta ætti að vera markmiðið. 

 

Umbrot og útlit 

o Skrifaðu lýsandi fyrirsögn ef hún hefur ekki fylgt með. 

o Aðalatriðin þurfa að koma strax fram í fyrstu málsgrein. 

o Mundu að textinn á vefnum er ekki morðgáta með lausn í blálokin. 

o Forðastu HÁSTAFI og skáletrun. 

o Gott er að brjóta upp lengri texta með millifyrirsögnum sem þurfa að vera 

lýsandi. 

o Feitletraðu mikilvægustu orðin. 

o Býður textinn upp á að brjóta hann upp með bólulistum (e. bullets)? 

o Eru leiðbeiningar í textanum sem útskýra má í skrefum? Notaðu þá númeraða 

lista. 

 

Frágangur og útgáfa 

o Prófaðu að lesa textann upphátt. Það er prófsteinn á hvort texti er brúklegur. 

o Nýttu helstu kosti vefjarins og settu tengla í ítarupplýsingar. 

o Notaðu myndefni ef það styður við textann. 



! 20!

o Gefðu efnið út. 

o Mundu eftir að biðja ábyrgðarmann að uppfæra það reglulega.25 

Mobile-þróunin 
 

Hvert er besta íslenska heitið yfir „responsive-vef? Það eru ekki allir á eitt sáttir um 

hvað nefna skuli slíka vefi en orðin skalanlegur vefur eða snjallvefur eru helst notuð. 

Ég hef valið að nota hið fyrrnefnda. Skalanlegur vefur er þeim eiginleikum gæddur að 

hann lagar sig að skjástærð þess tækis sem notandinn notar og sömu upplýsingar 

birtast burtséð frá skjástærð tækisins. 

 

Skalanlegir vefir urðu til í kjölfar mobile-þróunarinnar. Vefheimurinn hefur áttað sig á 

því að notendur fara í auknum mæli inn á vefi í gegnum mobile-tæki og hefur þróunin 

verið ör síðustu ár. Samkvæmt niðurstöðum mælinga frá því í september 2013 fara 

63% fullorðinna snjallsímaeigenda á netið í gegnum síma en það er tvöföldun frá því 

árið 2009.26 Þetta segir vefsíðueigendum að það er ekki spurning um hvort heldur 

hvenær þurfi að laga vefinn að þörfum þessa notendahóps. Mælingar hafa sýnt fram á 

að ef notandi fer inn á vef í gegnum síma og vefurinn er ekki skalanlegur eru 61% 

líkur á því að notandinn leiti ekki aftur inn á vefinn og 40% líkur á að hann leiti til 

samkeppnisaðila.27 Karen McGrane leggur áherslu á aðlögun efnisins, aðlaga þarf 

efnið þannig að það henti hvaða formi sem er. Ef efnið aðlagast ekki litlum skjá er 

efnið í raun ekki til fyrir þeim sem fara inn á netið í gegnum síma.28 

 

Mobile-þróunin hefur haft jákvæð áhrif á skrif efnis fyrir vefi. Þessi þróun er hvatning 

fyrir vefstjóra að grípa tækifærið og breyta aðferðum við að búa til, stjórna og 

viðhalda efni. Vefstjórar eiga að líta á þessa þróun sem hvatningu til að gera róttæka 

hluti, fækka síðum og minnka efni þeirra, taka til í leiðarkerfum og bæta 

framsetningu.29 

 

 
!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
25 Fúnksjón. (1. apríl 2013).  
26 Pew Internet. (2013). 
27 Forbes. (2011).  
28 Alistapart. (2012). 
29 Fúnksjón. (13. desember 2012). 

Framkvæmd 
 

Vefur leikskólans Gimlis til viðmiðs 
Til að kynnast starfi vefstjórans sem best og svo vinnan við vefinn yrði eins skilvirk 

og mögulegt væri taldi ég æskilegt að vera með ákveðinn vef til viðmiðunar. Eftir 

áralangt samstarf er ég í góðum tengslum við leikskólastjóra og starfsfólk leikskólans 

Gimlis í Reykjanesbæ. Því lá beinast við að óska eftir samstarfi þeirra við verkefnið. 

Vefur leikskólans er barn síns tíma. Ég þekki vefinn vel og hef mikla reynslu af vinnu 

við hann og veit að mikil þörf er á að uppfæra hann. Því þykir mér sérstaklega 

áhugavert að beita þeirri þekkingu sem ég hef aflað mér um vefstjórn til þess að 

leggja drög að hugmyndum að úrbótum fyrir vefinn.  

 

Karen Valdimarsdóttir, leikskólastjóri í leikskólanum Gimli, hafði mikinn áhuga á að 

taka þátt í verkefninu enda eigum við oft góðar samræður á faglegan máta um 

leikskólastarfið. Báðar höfum við haft áhuga á því hvernig hægt sé að gera samskipti 

við foreldra í gegnum vefinn skilvirkari og gera efnið meira aðlaðandi þannig að það 

höfði til foreldra. Sem dæmi um þetta langar okkur að koma skólanámskrá leikskóla í 

myndrænt horf en í dag tíðkast að skólanámskráin sé í pdf-formi á vefjum leikskóla 

og fáir nenna að kynna sér hana.  

 

Ég fékk aldrei annað en jákvætt viðmót og fullan stuðningi frá öllum á Gimli og var 

þetta því kjörinn og afar farsæll samstarfsvettvangur.   

Forsíða vefjar leikskólans Gimli  

Þarfagreining   
 

„Í upphafi skyldi endinn skoða.“ 

 
Eins og fram hefur komið er undirbúningur vefverkefna mjög mikilvægur og góður 

undirbúningur getur sparað mikla fjármuni og tíma. Þegar ég hóf að vinna í vefnum 

var fyrsta verkefni mitt að vinna þarfagreiningu. Ég tók viðtöl og lagði 

spurningalista fyrir bæði foreldra og starfsfólk í leikskólanum Gimli. Ég lagði 

spurningar fyrir fjóra foreldra en þeir sem urðu fyrir valinu voru á aldrinum 26–40 

ára, þrjár konur og einn karlmaður. Einnig lagði ég spurningar fyrir fjóra úr hópi 

starfsfólks, það voru allt konur á aldrinum 27–53 ára. 

 

Fyrirkomulagið var með tvennum hætti. Í fyrsta lagi tók ég viðtöl „maður á mann“ og 

í öðru lagi sendi ég spurningalista í tölvupósti. Ég tel viðtölin henta betur því í þeim 

gátu bæði ég og viðmælandi minn skoðað vefinn um leið og gagnrýnin fór fram. Hvað 

varðar spurningarlistann þurfti ég að spyrja viðkomandi út í ákveðin atriði eftir að 

hann svaraði spurningunum, ef þörf var á. Auðveldara var að vinna greininguna í 

tengslum við viðtölin en spurningalistana og niðurstaða lá strax fyrir. 

Spurningarlistinn skilaði sínu en fyrirhöfnin er, þegar allt kemur til alls, meiri ef 

nauðsynlegt reynist að útskýra svörin betur. Spurningarlistinn stendur þó fyrir sínu ef 

viðtal getur ekki farið fram. 

 

Foreldrar 

Eftirfarandi spurningar lagði ég fyrir foreldra í leikskólanum Gimli: 

Hversu oft notar þú vefinn? 
Hver er upplifun þín af vefnum? 
Hvað er það mikilvægasta sem þú vilt að komi fram á vef leikskólans? 
Eitthvað sem má bæta?  

Með hvaða hætti vilt þú fá upplýsingar frá leikskólanum? 
• Viltu fá að vita þegar nýjar upplýsingar koma fram á vefsíðunni? 
• Hvernig? Með sms-skilaboði, tölvupósti eða öðru fyrirkomulagi? 

Hvernig finnst þér að viðmót síðunnar ætti að vera? 
Hvað myndi verða til þess að heimsóknum þínum á vefinn myndi fjölga? 
Myndir þú vilja hafa tengil inn á Facebook á vef Gimlis? 
Eitthvað annað? 

Umferð hvers foreldris inn á vefinn er á bilinu 1–4 sinnum í mánuði.  

 

Upplifun foreldra af vefnum er almennt góð og fólki finnst auðvelt að finna það sem 

leitað er að. Mikilvægast finnst foreldrum að geta séð myndir af börnunum sem og að 

fá allar upplýsingar sem koma foreldrum við, til dæmis er varðar foreldrakaffi, lokanir 

vegna starfsdaga, foreldrasamtöl, alla viðburði sem börnin taka þátt í og allar 

breytingar í starfsmannahaldi.  

 

Er eitthvað sem má bæta? Já, það er ýmislegt sem foreldrar vilja að bætt sé úr hvað 

vef leikskólans varðar. Fyrst má nefna að uppfæra megi gamlar upplýsingar, setja inn 

myndskeið af börnunum í leik og starfi, setja fjölbreyttari myndir inn á kjarnafréttir 

(ekki bara af afmælum) og fá senda stutta föstudagspósta frá hverjum hópstjóra um 

hvað gert hefur verið síðustu daga. Á forsíðu mætti hlutfall mynda vera hærra og pláss 

fyrir texta minna en letur stærra. Flettirammi hægra megin á forsíðu virkar ekki eins 

lítill og hann er, hann mætti vera stærri og/eða breyta fyrirkomulaginu og láta 

myndasafn renna yfir síðuna, þannig að forsíðan breytist í hvert sinn sem notandinn 

fer inn á hana. Facebook mætti vera samtengd síðunni. Fræðslu um skólanámskrá 

mætti senda í smáum skömmtum á foreldra. 

 

Hvað varðar upplýsingastreymi þá þætti foreldrum gott ef minnt væri á fundi, opna 

foreldradaga og annað slíkt með tölvupósti eða sms-skilaboðum, eitt foreldri nefndi 

einnig skilaboð á Facebook. Þegar fréttir eru sendar af kjarnastjóra/hópstjóra í 

tölvupósti og lögð er áhersla á frétt á forsíðu vefsins má vera hlekkur beint inn á 

fréttina í sjálfum póstinum.  

 

Skiptar skoðanir eru á því hvernig viðmót vefjarins ætti að vera og ein móðirin hafði 

einfaldlega ekki skoðun á því, þótti vefurinn reyndar ekki aðlaðandi en fann þó það 

sem hún leitaði að. Aðrir höfðu ákveðnari skoðanir á viðmóti vefjarins Margir töldu 

myndir eiga að vera stærri en þær eru nú og sömuleiðis textinn á vefnum. 

Flettiramminn hægra megin þykir of lítill og því telja margir að best væri að taka hann 

út eða breyta honum. Skólanámskráin á að eiga sinn stað á forsíðunni með efnisyfirliti 

og foreldrar eiga að geta smellt á þann kafla sem þeir óska eftir og fá þær upplýsingar 

sem leitað er að. Þetta fyrirkomulag mætti vera sett upp í formi sprettiglugga. Þá 

myndu fyrst birtast myndir eða myndskeið af starfinu. Neðar væri svo hægt að lesa 

upplýsingarnar í grófum dráttum og enn neðar væri skólanámskráin í heild sinni í pdf-

formi. Til enn meiri fræðslu fyrir foreldra væri gott að setja inn tengla, til dæmis frá 

Menntamálaráðuneytinu, er varða grunnþætti menntunar. Einnig þótti einu foreldri 

nauðsynlegt að hafa upplýsingar í formi upplestrar og á mismunandi tungumálum. 

Sami aðili vildi að vefurinn væri forritaður eins og hann væri í formi bókar, þannig að 

hægt væri að fletta honum eins og bók í snjalltækjum á borð við Ipad. 

 

Foreldrar eru á einu máli um að það myndi auka heimsóknir þeirra inn á vefinn ef 

settar yrðu inn fleiri myndir af börnunum en nú er gert. Foreldrar telja einnig að 

myndskeið af börnunum myndu fjölga heimsóknum, en hér er átt við myndskeið bæði 

úr daglegu starfi og eins þegar þau koma fram. Foreldrar telja að þessi myndskeið 

ættu að vera inni á lokaðri fjölskyldusíðu. Einnig barst í tal að nefna mætti við 

foreldra, til dæmis þegar barnið byrjar í leikskólanum, að heimasíðan gæti verði 

upphafssíða í heimatölvu foreldranna.  

 

Foreldrar eru þeirrar skoðunar að tengill inn á Facebook eða aðra samfélagsmiðla 

myndi virkja marga foreldra. 

Starfsfólk 

 

Eftirfarandi spurningar lagði ég fyrir starfsfólk leikskólans Gimlis: 

Hvernig notar þú vef leikskólans?  
Hverju viltu breyta?   
Hvað nýjungar viltu sjá? 
Hvað angrar þig mest við vefinn? 
Hvað er tímafrekast og erfiðast? 
Má sleppa einhverju? 
Hvernig viltu nálgast foreldra, þ.e. koma upplýsingum til foreldra í gegnum vefinn? 
Myndir þú vilja hafa tengil inn á Facebook á síðunni? 
Hvernig myndir þú vilja sjá þann tengil virka? 
Eitthvað annað? 
 

 

Starfsfólk notar vefinn aðallega til að merkja myndir af börnum og setja inn fréttir, 

skrá upplýsingar á skóladagatal og matseðil en einnig til að skoða forsíðufréttir og 

fréttir frá öðrum kjörnum en þeirra eigin.  

Hverju vill starfsfólk breyta? Það sem starfsfólki finnst mikilvægast varðandi 

breytingar er að geta samtengt texta og myndir á einni síðu, það er að segja að þurfa 

ekki að opna starfsmannasíðuna tvisvar til að setja inn myndir við fréttir. Fólki finnst 

þetta óþarflega flókið, forritið gamaldags og finnst það taka alltof mikinn tíma að fara 

fram og til baka. Starfsfólk vill einnig geta bent á tilteknar fréttir inni á vefnum, en í 

dag er fyrirkomulagið þannig að til dæmis þegar starfsfólk sendir póst heim til 

foreldra og vill vekja athygli á ákveðinni frétt á forsíðu vefjarins er ekki hægt að 

senda hlekk á þessa tilteknu frétt heldur aðeins á forsíðuna í heild sinni.  

 

Hvaða nýjungar vill starfsfólk sjá? Starfsfólk vill geta sent póst beint af vef 

leikskólans og finnst póstforritið sem í boði er leiðinlegt og flókið. Einnig vill það að 

einfaldara sé að útbúa fréttir og merkja myndir auk þess sem það vill geta sett tengil 

inn á ákveðna frétt á forsíðu vefjarins og þannig aukið umferð um hann. Einnig kysi 

starfsfólk stærri myndir og minni texti sem myndi stækka þegar smellt væri á fréttina. 

Gott væri ef myndir yrðu látnar renna þvert yfir forsíðuna, nokkrar frá hverjum 

kjarna, en það væri spennandi fyrir foreldra að skoða og myndi gera vefinn meira 

lifandi. 

 

Hvað er það sem angrar starfsfólk mest við vefinn? Innsetning mynda við fréttir og 

fyrirkomulagið við að merkja myndir.  

 

Hvað er tímafrekast og erfiðast? Starfsfólki finnst tímafrekast og erfiðast að merkja 

myndir og setja inn myndir með fréttum. Myndasafnsstjórnunin er óþarflega flókin. 

Sem dæmi má nefna að ef maður uppgötvar að maður hefur merkt mynd vitlaust þarf 

að finna hana í myndsafnsstjórnun og endurmerkja, ekki er hægt að leiðrétta nema 

með því að „opna“ sjálfa myndina. Fljótlegra væri að smella á myndina og fá upp 

möguleikann að endurmerkja/leiðrétta án þess jafnvel að vera inni í 

myndasafnsstjórnun.  

 

En finnst starfsfólki að það megi sleppa einhverju? Nei, bara betrumbæta og lagfæra 

og fylgja betur tækniþróuninni.  

 

Hvernig vill starfsfólk nálgast foreldra í gegnum vefinn? Starfsfólk er spennt fyrir 

að hafa betra og auðveldara aðgengi að foreldrum, „spjallstað“ fyrir foreldra og 

starfsfólk, eitthvað sem foreldrar geta auðveldlega séð og hafa góðan aðgang að.  

 

Myndi starfsfólk vilja hafa tengil inn á Facebook á vefnum? Starfsfólk er opið 

fyrir hugmyndinni að tengja heimasíðuna við Facebook en vill að vel sé hugað að því 

með hvaða hætti sú tenging færi fram. Ein hugmyndin er sú að foreldrar og kennarar 

geti deilt fréttum og myndum á Facebook. Ef leikskólinn væri með Facebook-síðu 

þyrfti einhver að bera ábyrgð á henni, fara inn á síðuna daglega til að skoða 

athugasemdir, uppfæra stöðuna, setja inn myndir og þess háttar. Ef skólinn verður 

með Facebook-síðu finnst starfsfólki réttast að foreldrar fái að endurskoða samþykki 

sitt til myndbirtinga á vefnum því dæmi eru um að Facebook hafi notað og selt 

myndir sem eru settar þar inn. Einn kennarinn orðaði þetta á eftirfarandi hátt: „Ég er 

ekki alveg farin að sjá það. Er svolítið smeyk við Facebook og börn. Er ekki viss, ég 

myndi frekar vilja að fréttir og myndir gætu auðveldlega farið til foreldra og að 

foreldrar gætu fengið tilkynningar eða svona sms þegar frétt er sett inn á vefinn. Eða 

bara setja lítið app í höfuðið á foreldrum.“ 

 

Niðurstöður þarfagreiningar 

Foreldrar  

Foreldrar vilja fá fleiri og stærri myndir, að upplýsingar eru uppfærðar reglulega, fá 

fréttir reglulega bæði frá stjórnendum og kjarna/deild barnsins, fréttir og/eða skilaboð 

með sms, tölvupósti eða Facebook og fá senda fræðslu um starfið í aðlaðandi formi og 

litlu magni í einu. Foreldrar vilja einnig að settir verði inn tenglar fyrir ýmsa fræðslu 

sem foreldrar geta valið um. Óskað var eftir því að vefurinn væri hannaður í formi 

bókar þannig að hægt væri að fletta vefnum í mobile-tækjum, stærri myndir, stærra 

letur, minna textamagn. 

 

Starfsfólk  

Starfsfólkið vill að hægt sé að setja inn frétt og mynd í einni aðgerð, tengja tiltekna 

frétt á forsíðu við póst til foreldra, einfalda aðgerðina „að merkja myndir“ þannig að 

það sé hægt að vinna það hraðar, stærri myndir á vef sem stækka einnig þegar smellt 

er á þær, stórar myndir renni yfir síðurnar, spjallstað við foreldra, Facebook-tengill.!

Útfærslur af vef 

Eftir að hafa rýnt í þarfagreininguna gerði ég nokkrar skissur af forsíðu vefjarins, en 

þær voru sífellt að breytast og eru enn. Ég átta mig nú á því að það eru engar ýkjur að 

segja að vefur sé lifandi miðill og vinnu við hann ljúki í raun aldrei. 

Lógó efst á síðu, leiðarkerfið komið og stór mynd yfir síðuna. 

Lógó, leiðarkerfi, stórar myndir renna yfir síðuna, fréttir og hliðarstika. 

Útfærslur af veftré 

Skissur af veftré breyttust líka í gegnum ferlið. 

Kröfulýsing 
 

Ef þú veist ekki hvert þú ert að fara, hvernig ætlarðu þá að komast þangað? 

 

Eins og vegakort er nauðsynlegt á ókunnum slóðum er kröfulýsing nauðsynleg fyrir 

vefteymi. Kröfulýsing er mjög mikilvægur liður í undirbúningsferlinu, sérstaklega ef 

aðilar utan fyrirtækis eða stofnunar eiga að vinna vefinn. Í kröfulýsingunni felast 

niðurstöður þarfagreiningarinnar í formi leiðbeininga fyrir forritara, vefhönnuði og 

aðra er koma að vinnslu vefjarins, um gerð hans. Ég ákvað að gera ítarlega 

kröfulýsingu eins og gerð væri ef utanaðkomandi aðilar myndu vinna vefinn.!

Kröfulýsing fyrir leikskólavef 

Um verkefnið 

Tilgangur þessa verkefnis felst í því að setja upp vef fyrir leikskóla, vef sem getur 

orðið fyrirmynd að öðrum leikskólavefjum í landinu hvað efni, uppbyggingu og virkni 

varðar. Samanburðavefur í þessu verkefni er vefur leikskólans Gimlis í Reykjanesbæ. 

 

Tímaáætlun 

Gert er ráð fyrir að vefurinn verði opnaður 1. ágúst 2014. 

 

Markmið 

Gildi leikskólans Gimlis er „Kærleikur og agi haldast hönd í hönd“ og markmiðin eru 

eftirfarandi: „Lögð er áhersla á einfalt og jákvætt starfsumhverfi sem einkennist af 

vináttu, kærleika, virðingu og gleði.“ „Markmiðið er hátt hlutfall fagmenntunar meðal 

starfsfólks, menntandi vinnuumhverfi fyrir bæði starfsfólk og börn, virk 

foreldraþátttaka og elskulegt andrúmsloft. Þetta eru þeir þættir í starfinu okkar sem 

við erum stoltust af og skilar okkar þeim árangri sem við sækjumst eftir; ánægðum 

börnum, ánægðum foreldrum og ánægðu starfsfólki.“30 

 

Markmið vefjarins og verkefnisins 

Vefurinn á að vera nokkurs konar „gluggi“ inn í starfsemi leikskóla. Í dag leita flestir 

ungir foreldrar upplýsinga í gegnum síma og spjaldtölvur. Vefurinn á að fylgja þeirri 

!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!!
30 Gimli. (án dagsetningar). 

þróun sem á sér stað í vefmálum, mæta þörfum foreldra og auka umferð þeirra um 

vefinn. Markmiðið er að smíða einfaldan, hraðvirkan og aðlaðandi vef þar sem 

upplýsingastreymi til foreldra er gott. 

 

Nýjar áherslur á vefnum eiga að auðvelda starfsfólki vinnu sína á honum. Svo 

vefurinn virki sem best var unnin nauðsynleg undirbúningsvinna í formi  

þarfagreiningar með viðtölum og spurningarlistum. Með þessu móti var hægt að 

kortleggja þarfir foreldra og starfsfólks og vinna út frá því við gerð vefjarins. 

 

Markhópar 

o Foreldrar leikskólabarna. 

o Starfsfólk í leikskólum. 

 

Þarfagreining og prófun 

Gerð var greining á þörfum notenda og á grundvelli þessarar greiningar voru skissur 

dregnar upp af vefnum og leiðarkerfi hans skipulagt. Áður en vefurinn fer í loftið fara 

fram notendaprófanir. Æskilegt hefði verið að rýna í umferð um vefinn og greina 

hvaða leitarorð notendur nota en þær upplýsingar eru því miður ekki aðgengilegar. 

 

Lykilverkefni 

Ákveðin verkefni þurfa meiri athygli en önnur á vefnum. Eftirfarandi verkefni þurfa 

að vera aðgengileg frá forsíðu vefjarins, sum þurfa að vera áberandi á milliforsíðum 

og önnur alls staðar. 

o Leit (á öllum síðum vefjarins). 

o Um leikskólann (forsíða). 

o Kjarnar/Deildir (forsíða og svo hver kjarni á sinni síðu). 

o Fræðsla (forsíða og svo ýmis fræðsla á sumum síðum og undir tenglum). 

o Foreldrar (forsíða). 

o Matseðill (forsíða). 

o Fjölskyldusíða (undir „Foreldrar“). 

o Foreldrafélag (undir „Foreldrar“). 

o Starfsmannaskrá (forsíða undir „Um leikskólann“): Aðgengileg skrá yfir 

starfsmenn með myndum, starfsheiti og verksviði, ásamt netfangi. 

o Skóladagatal (forsíða undir „Um leikskólann“). 

o Skólanámskrá (forsíða, í hliðarstiku). 

o Viðburðadagatal (Forsíða). 

o Upplýsingar um leikskólann (forsíða undir „Um leikskólann“). 

o Gjaldskrá (forsíða undir „Um leikskólann“). 

o Myndasafn ( Undir „Foreldrar/ Fjölskyldusíða“ og undir starfsmannasíðu). 

o Fréttir (forsíða) Á vefnum þarf að vera leit í fréttum, hægt að stilla leit eftir 

efni og tímabilum. 

o Eldri fréttir (forsíða, í fæti). 

o Sérverkefni – Enska, Gaman saman, Grænfáninn, Jóga (forsíða, í hliðarstiku). 

o Upplýsingar á öðrum tungumálum (forsíða, í haus). 

o Hafðu samband/Ábendingar (á öllum síðum vefjarins, í fæti). 

o Starfsmannasíða (í fæti). 

 

Vefhönnun 

Vefurinn þarf að geta rúmað mikið af myndum og þegar smellt er á mynd á hún að 

stækka og auðvelt á að vera að fletta í myndasafninu. Foreldrar eiga að geta fengið 

fram allar myndir sem hafa verið teknar af barni þeirra eða börnum, svo framarlega að 

búið sé að merkja myndina. Vefurinn skal búa yfir einföldu og þægilegu 

athugasemdakerfi. Undir starfsmannasíðu þarf að vera aðgangur að færslukerfi og 

myndasafni skólans þannig að starfsfólk geti skrifað fréttir og tengt myndir við fréttir 

í sömu aðgerð. Einnig á starfsfólk að geta merkt myndir af börnunum og á kerfið að 

bjóða upp á hröð vinnubrögð. Markmiðið er að vefurinn verði hraðvirkur, stílhreinn, 

einfaldur og aðlaðandi og að greitt aðgengi sé að lykilverkefnum. Fylgja skal 

almennum hefðum á vefnum. 

 

Við smíði vefjarins verður notast við Wordpress-vefumsjónarkerfið. Með 

þarfagreininguna að leiðarljósi hafa eftirfarandi vefir verið hafðir til hliðsjónar: 

Vefur Hvers vegna? 
evalaufeykjaran.com Myndir efst á síðu, flott ef væri hægt að setja 

hverja og eina í ramma. 

http://www.audur.is/ Góð stærð á myndunum efst á síðunni. Einfaldur 

og stílhreinn vefur. 

http://www.funksjon.net Einfaldur vefur, flottur fótur. 

Sniðmát: Gera þarf ráð fyrir nokkrum sniðmátum á vefnum fyrir „desktop-útgáfu“: 

● Forsíðusniðmát. 

● Lendingasíður (milliforsíður). 

● Undirsíður. Á undirsíðum skal vera möguleiki á að hafa viðbótarefni og 

aðgerðir í hægri dálki. 

 

Leitarkerfi: Vönduð leit þarf að vera til staðar á vefnum. 

 

Veftré: Þetta er ekki endanleg hönnun, aðeins viðmið. 

 

      
 

Endurgjöf: Á öllum helstu síðum þarf að vera hægt að koma ábendingum á framfæri. 

Þessi virkni þarf að tengjast vefgreiningartólinu Google Analytics, eða öðru 

sambærilegu, svo hægt sé að greina upplýsingar úr forminu.  

 

Skalanlegur vefur: Vefurinn á að vera skalanlegur, hann þarf að skalast í helstu 

tækjum, svo sem snjallsímum, spjaldtölvum og borð- og fartölvum.  

 

Samfélagsmiðlar: Á síðum vefjarins þarf að vera möguleiki á að deila efni á 

samfélagsmiðlum eins og Facebook og Twitter. 

 

Tækni og rekstur: Stefnt er að því að vefurinn birtist rétt í algengustu vöfrum. 

Forsíðuskissa 

Hér er skissa af forsíðu sem sýnir þær áherslur sem eiga að koma fram á síðunni. Þetta 

er alls ekki endanleg hönnun, aðeins viðmið. 

 

Forsíða skissuð í Excel, aðeins viðmið. 

WordPress varð fyrir valinu 
 

Ég ákvað að nýta mér WordPress-vefumsjónarkerfið undir vefinn. Ég öðlaðist 

grunnþekkingu á WordPress í námskeiðinu „Vefstjórn og starf vefritstjórans“ en til að 

geta sinnt verkefninu betur vildi ég viða að mér meiri þekkingu og sótti því sérstakt 

framhaldsnámskeið í WordPress.  

 

Vefurinn var settur upp á námskeiðinu og ég valdi viðeigandi stílsnið (e. theme) með 

viðmóti og virkni sem hentaði verkefninu, stílsniðið kallast Catch Evolution. Á 

námskeiðinu kynntist ég því hvernig hægt er að laga vefinn enn frekar að þörfum þess 

verkefnis sem um ræðir hverju sinni með því að notast við viðbætur (e. plugins). Með 

viðbótum get ég til dæmis lagað upplýsingar í fæti og/eða hliðarstikum að þörfum 

notenda. Einnig kynntist ég því hvernig ég get breytt útliti vefjarins með svokölluðu 

CSS, en þannig get ég til dæmis breytt stærð mynda og lagað bil í kringum síðuhaus 

(e. header). Allt eru þetta dæmi um aðgerðir sem ég hef notað til að laga vefinn að 

þörfum notenda.  

 

Þessi vinna er langt frá því að vera einföld, þótt hún hljómi þannig. Á mínum stutta 

ferli í vefheimum hef ég komist að því að það að smíða vef krefst mikillar þolinmæði 

og endalausra prófana. Það kom fyrir að ég óskaði þess að ég hefði fengið einhvern 

fyrir mig til að vinna vefinn frá upphafi til enda, en þegar verkefnin gengu upp var ég 

ánægð með að hafa reynt þetta sjálf. Þetta var krefjandi og reyndi mikið á 

þolinmæðina en ávinningurinn er mikill og ég mun án efa fóta mig betur í vefheimum 

með þessa reynslu í pokahorninu. 

 

Eftir að hafa skissað vefinn nokkuð oft upp setti ég forsíðu hans upp í grófum 

dráttum. Ég setti inn viðeigandi síðuhaus, leiðarkerfi og undirsíður, fréttir og myndir 

og upplýsingar í fót og hliðarstiku. Í áframhaldandi vinnu við vefinn mun ég gera enn 

fleiri notendaprófanir þar sem ég mun bæði nýta reynslu samstarfsfólks í leikskólum 

og leita eftir skoðunum foreldra.  

 

Vefurinn er lifandi miðill í sífelldri þróun og ég hlakka til að takast á við þær 

áskoranir sem fylgja. Ég veit að það verður nóg af þeim því eins og mér reyndari 

konur og menn segja: Vinnu við vef lýkur aldrei.  

Vefur í vinnslu 
!

 
Stílsniðið eins og það leit út þegar ég setti það fyrst upp. 

 
Örlitlar breytingar, nafn leikskólans og gildi. Leiðarkerfi og nokkrir póstar. 

 
 

 
 

Myndum er bætt við og þá er vefurinn kominn með persónuleika, enn á vefurinn eftir að 
þróast og breytast. 

 
!



! 36!

Nýjasta útgáfa vefjarins, minni myndin er í flettiramma sem færir líf í forsíðuna. 

!

Áætlun!á!skipulagi!efnis!fyrir!vefinn!
 

Mikil og tímafrek vinna liggur að baki uppsetningu á vef og eins og kemur fram í  

framkvæmdaráætlun vefjarins þá er stefnt að opnun hans 1. ágúst 2014 og því setti ég 

upp áætlun fyrir skipulag hans. Vakin skal athygli á því að þetta er aðeins áætlun, 

vefur er alltaf í stöðugri þróun og ég er svo sannarlega búin að reka mig oft á það í 

gegnum þetta verkefni að skissur og plön sem ég hef útbúið breytast í sífellu. Ég er 

ekki í nokkrum vafa um það að vefurinn á eftir að breytast frá því að ég skrifa þessi 

orð og þar til að það kemur að skilum og miðlunarverkefnið verður metið.  

 

Á forsíðu 

 

o Nafn leikskólans og gildi efst á síðu. 

o Stór mynd prýðir síðuhaus. 

o Flettirammi er staðsettur undir mynd í síðuhaus, þar flettast nokkrar myndir 

sem gerir vefinn meira lifandi 

o Leiðarkerfi staðsett undir myndinni og neðst í fæti síðunnar. 

o Leit verður staðsett í fæti. 

o Á forsíðu birtast myndir og fréttir af starfinu. 

o Í hliðarstiku verða upplýsingar um skólanámskrá og sérverkefni. 

o Í fæti verða meðal annars upplýsingar um leikskólann, heimilisfang, síma og 

netfang ásamt yfirliti yfir nýlegar færslur og ummæli. Einnig verður þar 

möguleiki á að tengjast Facebook. 

 

Leiðarkerfi 

 

Um leikskólann 

o Upplýsingar um leikskólann, sögu, uppeldisstefnu og fleira. 

o Gjaldskrá. 

o Skóladagatal fyrir árið 

o Starfsfólk, myndir af starfsfólki, og upplýsingar um menntun og  reynslu.  

  

Kjarnar/Deildir 

o Undir þessum hlekk verða upplýsingar um allar deildir leikskólans, hver deild 

á sína síðu. Hér munu birtast myndir, myndbönd og ýmsar fréttir og 

upplýsingar. Á þessum síðum er áætlað að hafa samskiptakerfi þannig að 

foreldrar geta verið í beinu sambandi við kennara barnsins, í gegnum síma eða 

tölvu. Þetta kerfi nýtist til dæmis þegar tilkynna þarf veikindi eða frí. Inni á 

þessum síðum verður nemendalisti þar sem kennarar geta merkt við mætingu 

og fjarveru, þessar upplýsingar safnast saman inni á vefnum og hægt verður að 

fletta þeim upp ef þörf er á. Kennarar eiga að geta sett inn myndir og fréttir á 

einfaldan hátt í gegnum síðu deildarinnar. 

 

Fræðsla 

o Undir þessum hlekk birtist fræðsla um þá uppeldisstefnu sem leikskólinn 

starfar eftir og einnig ýmis almenn fræðsla varðandi uppeldi og menntun 

leikskólabarna. 

 

Foreldrar 

o Fjölskyldusíða. Hér hafa foreldrar aðgang að lokaðri síðu en inni á henni er 

myndasafn. Foreldrar geta skráð inn nafn barnsins og þá koma fram allar þær 

myndir sem teknar hafa verið af barninu í leikskólanum. 

o Foreldrafélag. Hér birtast fréttir af starfi foreldrafélagsins. 

 

Matseðill 

o Matseðill birtist hér vikulega. 

 

 

Hliðarstika 

 

o Skólanámskrá. Hér birtist skólanámskrá leikskólans. Á millisíðum verða 

myndir og sagt frá innihaldi námskrárinnar í fáum orðum, á undirsíðu verður 

hægt að lesa alla námskrána í pdf-formi. 

o Sérverkefni. Hér verður hægt að setja inn hlekki fyrir sérverkefni leikskólans, 

það geta til dæmis verið þróunarverkefni af ýmsum toga. 

 

Fótur 

 

o Starfsmannasíða. Hlekkur inn á starfsmannasíðuna verður staðsettur í fæti. Þar 

getur starfsfólk farið inn á lykilorði sínu og unnið við hin ýmsu verkefni, svo 

sem að setja inn og merkja myndir í myndasafni, setja inn myndbönd og 

fréttir. Það á að vera hægt að merkja myndir í myndasafni á hraðvirkan máta í 

gegnum starfsmannasíðuna. 

o Ýmsar upplýsingar um leikskólann, til dæmis nafn, heimilisfang, sími og 

netfang. 

o Einnig verður þar Facebook-tengill. 

o Í fæti verður jafnframt yfirliti yfir nýlegar færslur og ummæli. 

 

 
!
!
!



! 39!

Framkvæmdaráætlun 
 

Áætlunin er að opna vefinn 1. ágúst eða í upphafi skólaársins 2014–15 en þá geri ég 

ráð fyrir að vera búin að kynna vefinn fyrir skólastjórnendum og starfsfólki 

leikskólans. Hér er yfirlit yfir framkvæmdaráætlun miðlunarverkefnisins: 

 

 

Framkvæmd 2013-14 sept okt nóv des jan feb mar apr maí jún júl ág 
 

Fræðileg vinna 
            

 

Þarfagreining 
            

 

Kröfulýsing 
            

 

WordPress-námskeið 

            

 

Hönnunarferli 
            

 

Skil á meistaraverkefni 
            

 
Sækja fleiri námskeið í 
vefstjórn og WordPress 

            

 
Áframhaldandi hönnun 
og notendaprófanir 

            

 
Kynning/fræðsla fyrir 
starfsfólk í leikskólum 

            

 
Opnun vefjarins er 
áætluð 1. ágúst 2014 

            

 

Kostnaður!við!verkefnið  
Eins og staðan er í dag hefur kostnaður við framkvæmd verkefnisins ekki verið mikill, 

aðeins 36.000 krónur sem ég greiddi fyrir WordPress–námskeiðið, en inni í því var 

tímabundin hýsing á vefnum. Ætla má að kostnaður aukist í framtíðinni, sérstaklega ef 

ég leita til forritara og/eða hönnuða vegna flóknari aðgerða við vefsmíðina. 

SVÓT  
Greining á miðlunarleiðinni: SVÓT greining er einföld aðferð við að meta verkefni í 

heild. Greiningin felst í því að kortleggja hverjir eru helstu styrkleikar og veikleikar 

tiltekins verkefnis, hvaða ógnir steðja að því og hvaða sóknarfæri það býður upp á. 

 

Styrkleikar 
 

- Vefurinn snýr að því mikilvægasta sem foreldrar eiga – börnunum þeirra. 

- Vefurinn er tæknilegri en leikskólavefir almennt, fylgir þróun vefmála. 

- Vefur er lifandi miðill og síbreytilegur í samanburði við prentmiðla. 

- Vef er hægt að breyta og þróa eftir kröfum samfélagsins. 

- Vefurinn er skalanlegur - síminn er alltaf við höndina og fólk getur nálgast 

viðkomandi vef hvar sem er. 

- Vefur er umhverfisvænn, engin eyðsla á pappír þegar skilaboð eru vefrænt. 

- Vefurinn er gluggi inn í leikskólastarfið - aukinn sýnileiki og foreldrar verða 

meðvitaðri um leikskólann. 

- Vefurinn er þægilegur – foreldrar sjá myndir og fréttir af barninu í símanum 

og/eða tölvunni. 

- Vefurinn er „heimsborgari“ - fjarlægð er ekki vandamál, fjölskyldan getur 

skoðað myndir af barninu í gegnum vefinn hvar sem er í heiminum. 

- Vefurinn einfaldar samskipti - foreldrar geta náð beinu sambandi við deild 

barnsins, til dæmis þegar tilkynna þarf veikindi, með því að skilja eftir 

skilaboð á síðu deildarinnar í stað þess að hringja í leikskólann. 

- Vefurinn er tengdur samfélagsmiðlum – eykur gagnvirkni. 

- Vefurinn býður upp á betri starfsskilyrði en gamli vefurinn, sem skilar 

ánægðara starfsfólki. 
 
 

Veikleikar 
- Kostnaður getur verið mikill við vefgerð.  

- Siðferðislega á ekki við að vera með auglýsingar inni á leikskólavef. 

- Allir leikskólar halda úti vef, kannski finnst stjórnendum óþarft og of 

kostnaðarsamt að uppfæra tæknina.  

- Kennarar hafa ekki næga tíma til að setja inn myndir og fréttir? 

- Umfang – mikil vinna við að halda úti vef, eftirfylgni gæti orðið ábótavant. 

- Viðhald – getur verið erfitt að halda við tæknilegum hliðum vefjarins. 

- Sú tilhneiging er ríkjandi að vefir fari vel af stað en svo sé þeim ekki sinnt. 

- Að byggja upp miklar væntingar með vefnum sem ekki er hægt að standa við. 

 

 

Ógnir  
- Foreldrar sýna vefnum ekki áhuga, vilja ekki fá upplýsingar í mobile-tækin 

sín. 

- Mikill kostnaður. 

- Ekki miklir peningar í leikskólakerfinu, nýr vefur fær kannski ekki 

hljómgrunn hjá yfirvaldinu, sveitarfélaginu. 

- Samkeppni, það er mikil gróska í vefgerð og öðrum gæti þótt svona verkefni 

spennandi. 

 

 

Tækifæri 
- Stór notendahópur – leikskólar og foreldrar leikskólabarna. 

- Gagnvirkni vefjarins – foreldrar geta verið suðupottur hugmynda. 

- Með vef verður leikskólastarfið sýnilegra í samfélaginu. 

- Aukin tengsl við foreldra í gegnum mobile-tæki. 

- Að efla ímynd leikskólakennarans og leikskólans sem starfsvettvangs. 

- Góð upplýsingamiðlun – stuðlar að því að skólinn nái til fleira fólks. 

- Hægt að sækja um nýsköpunarstyrki við gerð vefjarins. 

!

!
!
!

Lokaorð!
 

Starf vefstjórans er margþætt og það er í mörg horn að líta svo vefur virki sem best. 

Það kom mér skemmtilega á óvart hvað það er að mörgu leyti líkt starfi 

leikskólastjórans, það sem skilur þessa stjórnendur hins vegar að er sérgrein þeirra 

hvors um sig. Sameiginlegt eiga þeir að þurfa báðir að hafa skýra sýn á verkefni sín, 

vera ákveðnir en sanngjarnir, vera framsæknir og koma fram með nýjungar. Vefstjóri 

þarf að skipuleggja efni vefjarins eins og leikskólastjóri skipuleggur starf leikskólans, 

þeir þurfa að vera góðir verkefnastjórar, góðir í samskiptum og eiga gott með að fá 

fólk til að vinna saman að sama markmiði.  

 

Í inngangi greinargerðarinnar kemur fram að markmið mín með vefsmíðinni séu að ná 

betur til foreldra leikskólabarna. Ég tel að í dag henti miðlunarleiðin vefur vel til þess 

en með því að fylgja mobile-þróuninni og mobile-væða leikskólavefi gefst gott 

tækifæri til að tengja foreldra og leikskóla enn betur en nú er gert. 

 

Að mínu mati eru styrkleikar og tækifæri vefmiðilsins mun meiri en veikleikar og 

ógnir. Það segir mér að verkefni mitt gæti átt nokkuð bjarta framtíð fyrir sér. 

Veikleikar og ógnir þurfa ekki endilega að vera neikvæðir þættir. Ég kýs að líta á þá 

sem hvatningu til að bregðast við og hugsa hlutina á annan hátt. Þessir þættir eiga að 

varna því að maður sofni á verðinum.  

 

Vefur er lifandi miðill í sífelldri þróun. Hann er eins og einstaklingur, það þarf að hlúa 

að honum til að honum líði vel og ekkert er honum mikilvægara en gott jafnvægi svo 

hann blómstri og eigi sér farsæla framtíð. Hann velur einfaldleikann og mottó hans er 

„minna er meira“. 

 

Ég hef ekki enn fundið nafn á vefinn en drög að honum má finna undir slóðinni 

http://master.meta.is/   

